
QURILISH TASHKILOTLARI 
FAOLIYATINING MOLIYAVIY 

BARQARORLIGINI 
EKONOMETRIK MODELLAR 

ASOSIDA BAHOLASH

Qidirniyazov Ajiniyaz Sherniyazovich
Berdaq nomidagi Qoraqalpoq davlat universiteti mustaqil tadqiqotchisi

e-mail: qidirniyazovajiniyaz@mail.ru
ORCID ID: 0009-0003-2043-0411

Annotatsiya. Qoraqalpog‘iston Respublikasida kvartira(uy)lar sonini prognoz qilishda qurilish tashkilotlari faoliyatining 
moliyaviy barqarorligini baholash uchun trend va ARIMA (0,1,2) modellari qo‘llanildi. Trend modeli asosida 2028-yilda 
kvartira(uy)lar soni 457 888 birlikka yetishi, o‘rtacha yillik o‘sish sur’ati 2,8 % ni tashkil qilishi kutilmoqda. ARIMA modeli 
bo‘yicha prognozlar 451 589 birlikni ko‘rsatib, o‘sish sur’ati 2,5 % ni tashkil qiladi. Tahlil natijalari trend modelining 
barqarorligi va ishonchliligini ko‘rsatadi, ARIMA modelida esa keyingi yillarda standart xatolikning oshishi kuzatiladi.

Kalit soʻzlar: Qurilish tashkilotlari, moliyaviy barqarorlik, kvartira(uy)lar soni, trend modeli, ARIMA modeli, prognoz, 
Qoraqalpog‘iston.
Abstract. To forecast the number of apartments in the Republic of Karakalpakstan, trend and ARIMA (0,1,2) models were 
applied to assess the financial stability of construction organizations. According to the trend model, by 2028 the number 
of apartments will reach 457,888 units with an average annual growth rate of 2.8%. The ARIMA model predicts 451,589 
units with a 2.5% growth rate. Analysis indicates the stability and reliability of the trend model, while the ARIMA model 
shows an increase in standard error in later years.

Key words: Construction organizations, financial stability, number of apartments, trend model, ARIMA model, forecast, 
Karakalpakstan.
Аннотация. Для прогнозирования числа квартир в Республике Каракалпакстан использовались модели тренда 
и ARIMA (0,1,2) для оценки финансовой устойчивости строительных организаций. Согласно трендовой модели, 
к 2028 году количество квартир достигнет 457 888 единиц при среднем ежегодном темпе роста 2,8 %. Модель 
ARIMA прогнозирует 451 589 единиц с ростом 2,5 %. Анализ показывает стабильность и надежность трендовой 
модели, тогда как ARIMA демонстрирует рост стандартной ошибки в последующие годы.

Ключевые слова: Cтроительные организации, финансовая устойчивость, количество квартир, модель тренда, 
модель ARIMA, прогноз, Каракалпакстан.

K I R I S H
Qurilish sohasi iqtisodiyotning eng muhim segmentlaridan biri bo‘lib, infratuzilma loyihalari va uy-joy 

qurilishi jadal rivojlanmoqda. Bu esa qurilish tashkilotlari faoliyatining moliyaviy barqarorligini ta’minlash 
masalasini dolzarb qiladi. Bozor munosabatlarining chuqurlashuvi, raqobatning kuchayishi va investitsiya 
oqimlarining o‘zgaruvchanligi tashkilotlarning moliyaviy holatini muntazam tahlil qilishni talab etadi. Shu sababli, 
qurilish tashkilotlari faoliyatini baholash va istiqboldagi o‘zgarishlarni prognozlash uchun ishonchli va adekvat 
econometrik modellarni qo‘llash muhimdir.

Ushbu tadqiqotda Qoraqalpog‘iston Respublikasida kvartira(uy)lar sonini prognoz qilish maqsadida trend 
va ARIMA (0,1,2) modellari qo‘llanildi. Natijalar shuni ko‘rsatdiki, trend modeli barqaror va ishonchli prognoz 

beradi, ARIMA modeli esa dastlabki yillarda yuqori aniqlikni ta’minlagan bo‘lsa-da, keyingi yillarda standart 
xatolikning oshishi kuzatiladi. Tadqiqot natijalari shaharsozlik va uy-joy ta’minoti siyosatini rejalashtirishda 
amaliy ahamiyatga ega.

M A V Z U G A  O I D  A D A B I Y O T L A R  T A H L I L I
Uy-joy fondini prognozlash bo‘yicha xalqaro va mahalliy tadqiqotlar ko‘plab metodologik yondashuvlarni 

taklif etadi. Masalan, Smith (2018) ARIMA modelidan foydalanib uy-joy fondi ko‘rsatkichlarini prognozlash 
imkoniyatlarini asoslab bergan [1]. Zhang, Li & Chen (2020) esa urban uy-joy bozorini econometrik modellar 
yordamida prognozlash metodikasini taklif etadi [2]. Harris (2019) qurilish sanoati tendensiyalari va prognoz 
usullarini tahlil qilgan [3].

Vaqtli qatorlar va regressiya modellari asosida uy-joy fondi va mintaqaviy iqtisodiy ko‘rsatkichlarni 
prognozlash yondashuvlari Box & Jenkins (1976) va Wei (2006) tomonidan ishlab chiqilgan [4, 5]. O‘zbekistonda 
Islomov (2021) trend va ARIMA modellari yordamida uy-joy ta’minoti prognozlarini o‘rgangan, Karimova (2022) 
esa qurilish tashkilotlari moliyaviy barqarorligini baholash usullarini tadqiq qilgan [6, 7].

Econometrik metodologiyalar, jumladan Darbin–Uotson statistikasi, determinatsiya koeffitsiyenti va Fisher 
mezoni asosida modelning adekvatligi va ishonchliligini baholash Gujarati (2004) va Wooldridge (2015) 
tomonidan tavsiya etilgan [8, 9]. Shu bilan, trend va ARIMA modellarini qo‘llash uy-joy fondini prognozlash va 
qurilish tashkilotlari moliyaviy barqarorligini baholashda samarali hisoblanadi.

T A D Q I Q O T  M E T O D O L O G I YA S I
Ushbu tadqiqotda Qoraqalpog‘iston Respublikasida kvartira(uy)lar sonini prognozlash va qurilish 

tashkilotlari moliyaviy barqarorligini baholash uchun ikki turdagi ekonometrik model qo‘llanildi: trend modeli 
va ARIMA (0,1,2) modeli. Trend modeli asosida vaqt bo‘yicha moliyaviy barqarorlik va uy-joy soni o‘zgarish 
tendensiyasi aniqlanib, regresiya tahlili yordamida parametrlarning statistik ahamiyati va modelning ishonchliligi 
tekshirildi (t-mezon, F-mezon, determinatsiya koeffitsiyenti). Darbin–Uotson statistikasi yordamida model 
qoldiqlarida avtokorrelyatsiya mavjudligi aniqlangan.

ARIMA (0,1,2) modeli esa vaqtli qatorlarning mavsumiy va tasodifiy o‘zgarishlarini hisobga olgan holda 
prognozlar ishlab chiqdi. Har ikki model asosida 2025-2028-yillar uchun kvartira(uy)lar soni prognoz qilindi, 
standart xatolik va 95 % ishonch oralig‘i tahlil qilinib, prognoz natijalarining barqarorligi va ishonchliligi baholandi.

T A H L I L L A R  V A  N A T I J A L A R
Iqtisodiyotda qurilish sohasining jadal rivojlanishi va infratuzilma loyihalarining kengayib borishi 

qurilish tashkilotlari faoliyatining moliyaviy barqarorligini ta’minlash masalasini dolzarb etib qo‘ymoqda. 
Bozor munosabatlarining chuqurlashuvi, raqobat muhitining kuchayishi hamda investitsiya oqimlarining 
o‘zgaruvchanligi qurilish tashkilotlarining moliyaviy holatini muntazam tahlil qilish va baholab borishni talab etadi. 
Bu esa o‘z navbatida ularning moliyaviy barqarorligini aniqlash va prognozlash asosida samarali boshqaruv 
qarorlarini qabul qilish zaruratini yuzaga keltiradi.

Mazkur ko‘rsatkichni baholash va prognoz qilish uchun ekonometrik modellar asosida ikkita variantdagi 
modeldan foydalanildi. Olingan natijalarga ko‘ra, har ikkala modelning ham ishonchlilik darajasi yuqori bo‘lib, 
ular qurilish tashkilotlari faoliyatining moliyaviy barqarorligini baholash hamda istiqboldagi o‘zgarishlarni 
prognoz qilishda qo‘llash imkonini beradi. Dastlabki variantda trend modeli asosida moliyaviy barqarorlik 
ko‘rsatkichlarining vaqt davomida o‘zgarish tendensiyasi tahlil qilindi.

                                       (1)
Bu yerda: KS - Qoraqalpog‘iston Respublikasida kvartira(uy)lar soni.
Mazkur modelning adekvatligini tekshirish maqsadida regression tahlil natijalariga alohida e’tibor qaratildi. 

Baholangan barcha koeffitsiyentlar statistik jihatdan ahamiyatli deb topildi, chunki tjad=2,2 bo‘lgan holda 
hisoblangan barcha t-statistikalar ushbu qiymatdan yuqori natijani ko‘rsatdi. Bu esa model parametrlarining 
ishonchliligini hamda ularning moliyaviy barqarorlik ko‘rsatkichlariga sezilarli ta’sirga ega ekanligini bildiradi.

Shuningdek, determinatsiya koeffitsiyenti R2=0,96 ga teng bo‘lib, modelning umumiy mosligi va tushuntirish 
darajasi yuqori ekanligini asoslaydi. Mazkur natija shuni ko‘rsatadiki, qurilish tashkilotlari faoliyatining moliyaviy 
barqarorligidagi o‘zgarishlarning 96 foizi modelga kiritilgan omillar hisobiga izohlanadi.

Fisher mezoni bo‘yicha jadval qiymati Fjad=4,84 ni tashkil etgan bo‘lsa, hisoblangan qiymat Fhis=284,77 ga 
teng bo‘lib, jadval qiymatidan sezilarli darajada yuqori natijani ko‘rsatdi. Bu holat modelning umumiy ahamiyatga 
egaligini, ya’ni tanlangan ekonometrik model qurilish tashkilotlari faoliyatining moliyaviy barqarorligini 
baholashda adekvat va ishonchli ekanligini tasdiqlaydi (1-jadval).

1-jadval. Qoraqalpog‘iston Respublikasida kvartira(uy)lar sonini prognoz qiymatlarini hisoblash uchun ishlab 
chiqilgan trend modeli natijalari

Model 3: OLS, using observations 2010-2023 (T = 14)
Dependent variable: KS

 Coefficient Std. Error t-ratio p-value

const 231110 6022.40 38.38 <0.0001 ***

time 11935.7 707.295 16.88 <0.0001 ***

Mean dependent var 320627.4 S.D. dependent var 50971.74

Sum squared resid 1.37e+09 S.E. of regression 10668.21

R-squared 0.959565 Adjusted R-squared 0.956195

F(1, 12) 284.7696 P-value(F) 1.00e-09

Log-likelihood −148.6364 Akaike criterion 301.2728

Schwarz criterion 302.5509 Hannan-Quinn 301.1545

rho 0.343061 Durbin-Watson 1.128333

Yana bir muhim va e’tibor qaratish lozim bo‘lgan mezonlardan biri bu Darbin-Uotson mezonidir. Mazkur 
mezon yordamida regressiya modelida qoldiqlar o‘rtasida avtokorrelyatsiya mavjud yoki mavjud emasligi 
aniqlanadi. Hisob-kitoblarga ko‘ra, Darbin-Uotson statistikasi DW=1,13 ni tashkil etdi.

Ushbu qiymat jadval ko‘rsatkichlari bilan taqqoslandi, ya’ni DL=1,01 va DU=1,34. Ma’lumki, agar aniqlangan 
qiymat DL va DU oralig‘ida joylashsa, u holda natija qarorsizlik intervaliga tushadi. Bizning holatda 1,131 qiymat 
aynan shu oraliqqa to‘g‘ri kelmoqda. Bu esa model qoldiqlarida avtokorrelyatsiya mavjud yoki mavjud emasligi 
bo‘yicha aniq ijobiy yoki salbiy xulosa chiqarish imkonini bermaydi.

Shu bilan birga, modelning boshqa statistik mezonlar bo‘yicha (t-mezon, Fisher mezoni hamda 
determinatsiya koeffitsiyenti) yuqori natijalarni ko‘rsatganini inobatga olgan holda, mazkur ekonometrik model 
qurilish tashkilotlari faoliyatining moliyaviy barqarorligini baholash va istiqboldagi o‘zgarishlarni prognozlash 
uchun asos sifatida qabul qilindi hamda uning asosida prognoz qiymatlari ishlab chiqildi (2-jadval).

2-jadval. Qoraqalpog‘iston Respublikasida kvartira(uy)lar sonini trend modeli asosida hisoblanilgan prognoz 
qiymatlari

For 95% confidence intervals, t(12, 0.025) = 2.179

Yillar Prognoz qiymatlari O‘sish sur’ati Standart xatolik 95 foizlik interval

2025 422081 102,9 12573,2 (394686, 449475,)

2026 434016 102,8 12926,3 (405852, 462180,)

2027 445952 102,8 13307,7 (416957, 474947,)

2028 457888 102,7 13715 (428005, 487770,)

Ishlab chiqilgan prognoz natijalari tanlangan modelning ishonchliligini va to‘g‘ri tanlanganligini tasdiqlaydi, 
chunki ular oldingi yillardagi tendensiyalarga mos keladi. Trend modeli asosida 2028-yilga borib respublikadagi 
kvartira(uy)lar soni 457 888 birlikka yetadi va bu 2023-yilga nisbatan 1,15 barobarga ko‘p degani. Murakkab 
foiz usuli yordamida hisoblaganda, keyingi besh yillik o‘rtacha yillik o‘sish sur’ati 2,8 % ni tashkil qiladi. Aholi 
soniga nisbatan o‘sish sur’atining yuqoriligi esa eski uy-joylarni yangilash bo‘yicha amalga oshirilayotgan ishlar 
natijasini ko‘rsatadi. Shu bilan birga, mintaqadagi kvartira(uy)lar sonini prognoz qilishda alternativ variant 
sifatida ARIMA (0,1,2) modeli ham qo‘llanilib, trend modelidan olingan natijalar bilan solishtirildi va prognoz 
qiymatlarining ishonchliligi mustahkamlandi. 

                                           (2)
Mazkur model asosida tuzilgan barcha natijalar 2-jadvalda keltirilgan bo‘lib, unda mezonlarning barchasi 

talab darajasida ekanligi ko‘zga tashlanadi. Shuningdek, modelning ishonchliligini ifodalovchi determinatsiya 
koeffitsiyenti trend modelidagiga nisbatan biroz yuqoriligi kuzatilmoqda, bu esa modelning mosligi va prognoz 
qiymatlarining aniqligini yanada mustahkamlaydi (3-jadval).

3-jadval. Qoraqalpog‘iston Respublikasida kvartira(uy)lar sonini prognoz qiymatlarini hisoblash uchun ishlab 
chiqilgan ARIMA (0 1 2) modeli natijalari

Model 5: ARIMA, using observations 2011-2023 (T = 13)
Dependent variable: (1-L) KS
Standard errors based on Hessian

 Coefficient Std. Error z p-value
const 10057.3 3783.94 2.658 0.0079 ***
theta_2 1.00000 0.345878 2.891 0.0038 ***
Mean dependent var 10716.77 S.D. dependent var 11260.85
Mean of innovations 470.8622 S.D. of innovations 7292.584
R-squared 0.976892 Adjusted R-squared 0.976892
Log-likelihood -136.0888 Akaike criterion 278.1777
Schwarz criterion 279.8725 Hannan-Quinn 277.8293

Real Imaginary Modulus Frequency
A

Root 1 -0.0000 -1.0000 1.0000 -0.2500
Root 2 -0.0000 1.0000 1.0000 0.2500

Ushbu natijalarga asoslanib, mazkur model asosida ishlab chiqilgan prognoz qiymatlari 4-jadvalda 
keltirilgan. ARIMA (0,1,2) modeli ko‘rsatishicha, mintaqadagi kvartira(uy)lar sonining o‘sish sur’ati deyarli 
bir xil bo‘ladi. Umumiy hisobda, prognoz bo‘yicha kvartira(uy)lar soni 451 589 birlikni tashkil qiladi, bu trend 
modelidagi ko‘rsatkichga nisbatan 6 299 birlikka yoki 1,4 % kamroqdir. Natijada, keyingi besh yilda kvartira(uy)
lar soni 1,13 barobarga oshishi kutiladi, o‘rtacha yillik o‘sish sur’ati esa 2,5 % ni tashkil qiladi (4-jadval).

4-jadval. Qoraqalpog‘iston Respublikasida kvartira(uy)lar sonini ARIMA (0 1 2) modeli asosida hisoblanilgan 
prognoz qiymatlari

For 95% confidence intervals, z(0.025) = 1.96

Yillar Prognoz qiymatlari O‘sish sur’ati Standart xatolik 95 foizlik interval

2025 421417 103,0 10313,3 (401204, 441631,)
2026 431475 102,4 17863,1 (396464, 466486,)
2027 441532 102,3 23061,2 (396333, 486731,)
2028 451589 102,3 27286,3 (398109, 505070,)

Ikkala model asosida ishlab chiqilgan prognoz natijalarini qiyosiy tahlil qilishda standart xatolik va 95 % 
ishonch oralig‘iga e’tibor qaratildi. Trend modeli bo‘yicha standart xatolik 12 250,7 dan 13 715,0 gacha o‘zgarib, 
nisbatan barqarorligini saqlaydi, bu prognoz natijalarining ishonchliligini ko‘rsatadi.

ARIMA (0,1,2) modeli bo‘yicha esa dastlabki ikki yilda standart xatolik nisbatan past bo‘lib, 95 % ishonch 
oralig‘i ham tor bo‘lishi sababli prognoz ishonchliligi yuqori bo‘ladi. Ammo keyingi uch yilda standart xatolik 
keskin oshib, 2028-yilda 27 286,3 birlikka yetadi, ya’ni trend modeliga nisbatan deyarli 2 barobar yuqori bo‘lib, 
95 % ishonch oralig‘i kengayadi va prognozning yil sayin ishonchliligi pasayadi.

Amalga oshirilgan tadqiqot natijalarini ko‘rsatishicha keyingi yillarda mintaqada aholini uy-joy bilan 
ta’minlash borasida ijobiy natijalarga erishiladi. Jumladan, uy-joy umumiy maydoni 1,1 barobarga oshadi, 
aholini uy-joy bilan ta’minlanish darajasi 4,3 foizga oshadi, mintaqadagi kvartira(uy)lar sonini soni 2028-yilga 
borib 457888 birlikka yetadi va bu 2023-yildagiga nisbatan 1,15 barobarga ko‘pdir. Amalga oshirilgan prognoz 
natijalari ichida kvartira(uy)lar sonini yuqori o‘sish sur’atiga ega bo‘lishi bu boradagi ijobiy nitajalar hisoblanadi.

Xulosa va takliflar. Tadqiqot natijalari shuni ko‘rsatdiki, trend modeli asosida ishlab chiqilgan prognozlar 
uzoq muddatli barqarorlikni ta’minlaydi va 2028-yilga kvartira(uy)lar soni 457 888 birlikka yetadi. O‘rtacha yillik 
o‘sish sur’ati 2,8 %ni tashkil qiladi. ARIMA modeli qisqa muddatda yuqori aniqlik bilan ishlasa-da, keyingi yillarda 
standart xatolikning oshishi va 95 % ishonch oralig‘ining kengayishi prognozning ishonchliligiga salbiy ta’sir 
qiladi. Shu sababli, mintaqaviy kvartira(uy)lar sonini prognozlash va qurilish tashkilotlari moliyaviy barqarorligini 
baholashda trend modeli asosiy vosita sifatida tavsiya etiladi. Qurilish tashkilotlari faoliyatini boshqarishda 
moliyaviy barqarorlik ko‘rsatkichlarini muntazam monitoring qilish va prognoz natijalariga asoslangan investitsiya 
rejalashtirish zarur. Kelgusida ARIMA va boshqa vaqtli qator modellaridan kombinatsiyalangan yondashuvlar 
qo‘llanilib, qisqa va uzoq muddatli prognozlarning aniqligi oshirilishi mumkin.

